ÚTSKRIFT ÚR FUNDAGERÐABÓK MENNINGAR- OG TÓMSTUNDARÁÐS HÚNAÞINGS VESTRA

73. Fundur.


Fimmtudaginn 15. febrúar 2007 kom menningar- og tómstundaráð saman til 73. fundar í fundarsal Félagsheimilisins Hvammstanga.  Mæting samkvæmt undirskriftum. Hrafnhildur Ýr Víglundsdóttir hafði boðað forföll sín og varamanns síns.  

1. Ársskýrsla Bóka- og skjalasafns Húnaþings vestra 2006.  Sigríður Tryggvadóttir bóka- og skjalavörður mætti til fundarins og fór yfir skýrslu ársins 2006. Í skýrslunni kemur m.a. fram að aðsókn að safninu hefur aukist frá fyrra ári og þar með útlán safnsins. Brýnasta úrlausnarefni safnsins er að ráða bót á geymslumálum því sífellt berast gögn til varðveislu og safninu hafa borist bókagjafir. Hillur verða keyptar og settar upp á árinu 2007 og leysir það nokkurn vanda. Óskaði bókavörður eftir stuðningi nefndarinnar og aðstoð við að varanlegt geymslurými verði útvegað. Bókavörður upplýsti að safnið verður opið í sumar en undanfarin ár hefur því verið lokað í nokkrar vikur um sumartímann. Menningar- og tómstundaráð samþykkti að heimsækja bóka- og skjalasafnið í tengslum við næsta fund ráðsins.
2. Ársskýrsla Íþróttamiðstöðvar Húnaþings vestra 2006. Kristján Björnsson, forstöðumaður íþróttamiðstöðvar gerði grein fyrir ársskýrslunni. Fór hann yfir tölulegar upplýsingar um aðsókn, rekstrarstundir, nýtingu æfingatíma, íþróttamót o.fl. Kristján greindi frá breytingum á gjaldskrá m.a. því að nú er gjaldfrír aðgangur að íþróttamiðstöðinni fyrir börn að 17 ára aldri og elli- og örorkulífeyrisþega með 75% örorku. Kristján dreifði til fundarmanna nýrri samantekt um aðsókn milli mánaða frá árinu 2003 til og með janúar 2007. Einnig greindi Kristján frá kaupum og uppsetningu á nýju hljóðkerfi sem unnt verður að nota í íþróttasal og við sundæfingar- og sundmót. Kristján greindi menningar- og tómstundaráði frá starfslokum sínum sem verða í aprílmánuði og þakkaði um leið fyrir ánægjulegt samstarf á liðnum árum. Menningar- og tómstundaráð þakkaði Kristjáni fyrir ánægjulegt samstarf og óskaði honum velfarnaðar í framtíðinni.
3. Önnur mál. Menningar- og tómstundaráð samþykkir að breyta föstum fundartíma ráðsins þannig að hér eftir verði fastur fundartími 3. fimmtudagur hvers mánaðar kl. 16:30.

Fundargerð upplesin og samþykkt. Fundi slitið kl. 17:40.

